MINUTI 

KAMRA TAD-DEPUTATI

L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ
LAQGĦA NRU. 94
L-Erbgħa, 8 ta’ Novembru 2006  

Il-Kumitat Permanenti dwar l-Affarijiet Barranin u Ewropej iltaqa' fil-Palazz, il-Belt Valletta,  fis-7.28 p.m.
L-Onor Jason Azzopardi, President tal-Kumitat, ippresieda.
PREŻENTI:  Il-Ministru għall-Affarijiet Barranin, l-Onor Michael Asciak, l-Onor Leo Brincat, l-Onor Mario de Marco u l-Onor George Vella.
Assenti:  L-Onor Evarist Bartolo, l-Onor Jose’ Herrera u l-Onor Clyde Puli.
MINUTI

Il-Minuti tal-laqgħa Nru. 93 li saret fl-1 ta’ Novembru 2006 kienu konfermati.
INFORMAZZJONI MILL-ONOR MICHAEL FRENDO, MINISTRU GĦALL-AFFARIJIET BARRANIN, DWAR ĦIDMET IL-MINISTERU GĦALL-AFFARIJIET BARRANIN F’DAN L-AĦĦAR ŻMIEN
Il-Ministru għall-Affarijiet Barranin informa lill-Kumitat b’xi ħidmiet li saru minnu u mill-ministeru tiegħu flimkien ma’ x’ inizjattivi li ħadu f’dawn l-aħħar xhur u ġimgħat, fosthom:-


Il-laqgħa li nżammet f’Ateni fil-Greċja bejn il-ministri ta’ l-Affarijiet Barranin ta’ l-
Istati Membri ta’ l-Unjoni Ewropea (UE) li jmissu mal-Mediterran.  Il-Ministru spejga 
li l-ewwel laqgħa ta’ dan il-grupp kienet saret fl-2005 f’Toulouse ġewwa Franza u l-
għan kien li l-pajjiżi Mediterranji ta’ l-Unjoni Ewropea jkunu jistgħu jitkellmu u 
jikkordinaw il-proposti li jkunu se jressqu fil-Kunsill tal-Ministri u f’fora oħra ta’ l-
UE.  Il-ħsieb huwa li jkun hemm żewġ laqgħat matul kull presidenza.  Gruppi 
reġjonali oħra diġa’ jeżistu, bħal dak tal-Baltiku.

Il-laqgħa tal-EuroMed Forum li saret f’Ottubru 2006 f’Alicante fi Spanja u li għaliha 
kienet mistiedna wkoll il-Libja li ħadet sehem bħala osservatur bil-parteċipazzjoni tal-
Ministru ta’ l-Affarijiet Barranin Shalgam.   


Il-proposta li qed issir minn Malta lill-Presidenza ta’ l-Unjoni Ewropea sabiex fuq 
bażi regolari jibdew jitlaqgħu flimkien il-ministri ta’ l-Affarijiet Barranin ta’ l-Istati 
tal-Mediterran Membri fl-Unjoni Ewropea flimkien mal-ministri ta’ l-Affarijiet 
Barranin tal-pajjiżi Arab tal-Mediterran.  Dawn il-laqgħat iservu biex minn barra li 
jqarreb lill-Unjoni Ewropea lejn il-pajjiżi Arab, jibda’ jsir djalogu fuq issues varji bl-
iskop li ċerti kwestjonijiet jiġu mitkellma qabel ma dawn isiru problema, jiġifieri jsir 
speċi ta’ pre-emptive dialogue. 

It-Trattat tal-Kostituzzjoni Ewropea, is-sitwazzjoni fil-Libanu u fil-Palestina, it-
tkabbir ta’ l-Unjoni Ewropea, il-ħtieġa li Spanja tidħol tagħmel parti mill-Assemblea 
Parlamentari tal-Mediterran u r-riżultati ta’ l-elezzjonijiet għall-Kungress u għas-
Senat fl-Istati Uniti. 
Wara kien hemm diskussjoni.

Fit-8.38 p.m. il-Kumitat aġġorna għal data u b’aġenda li tiġi komunikata aktar tard.     

